
CONVENIO DE COLABORACIÓN ENTRE O SERVIZO GALEGO DE SAÚDE E O CONCELLO DE A 
ESTRADA NO QUE SE ESTABLECEN AS BASES PARA A REFORMA DO CENTRO DE SAÚDE DE OCA

MEMORIA XUSTIFICATIVA 

O xerente do Servizo Galego de Saúde, DECLARA:

Que o Servizo Galego de Saúde asinou o 06.08.2026 co Concello de A Estrada o convenio arriba 
referido.  O  prazo  de  vixencia  deste  convenio  será  dende  o  día  da  súa  sinatura  até  o  29  de 
decembro de 2026.

Que o instrumento convencional ten por obxecto establecer as bases da colaboración entre o 
Servizo Galego de Saúde e o Concello de A Estrada para o financiamento das obras de reforma do 
Centro de Saúde de Oca, de titularidade municipal.

Segundo se detalla no informe de deficiencias no Centro de Saúde de Oca de data 16 de abril de 
2025 elaborado polo Servizo de Obras e Supervisión de Proxectos, as obras de reforma consistirán 
en:

• Cuberta: Substitución da cuberta cunha nova membrana impermeabilizante, illamento térmico e 
tellas cerámicas.  Renovaranse os canlóns e baixantes,  e instalarase un novo lucernario para 
solucionar as filtracións.

• Renovación Interior: Cambiaranse os falsos teitos e se repintarán todas as paredes interiores 
para sanear os espazos.

• Tuberías: Substitución das tuberías de ACS e calefacción por un novo sistema de polietileno 
reticulado (PE-Xa) con illamento térmico para maior durabilidade e eficiencia.

• Armario  da  infraestrutura  de  Rede:  Traslado  do  rack  de  Comunicacións  á  zona  de 
administración, recolocándoo nun espazo seguro e estable, eliminando así o risco de fallos e 
incendios.

Esta reforma é fundamental para garantir a seguridade, a funcionalidade e a sustentabilidade do 
centro de saúde a longo prazo.

Que o convenio fundaméntase no seguinte:

O artigo 1 do Decreto 144/2024, do 20 de maio, polo que se establece a estrutura orgánica da 
Consellería  de  Sanidade,  determina  que  esta  é  o  órgano  da  Administración  autonómica 
responsable da superior dirección e control da execución da política da Xunta de Galicia en materia 

de  saúde,  planificación  e  asistencia  sanitaria  e  farmacéutica,  así  como  do  exercicio  das 
competencias da Xunta de Galicia para asegurar á cidadanía o dereito á protección da saúde.

O artigo 1 do Decreto 145/2024, do 20 de maio, polo que se establece a estrutura orgánica do  
Servizo Galego de Saúde, determina que este é o organismo autónomo de natureza administrativa 
adscrito  á  Consellería  de  Sanidade,  configurado  para  o  axeitado  desenvolvemento  das 
competencias que no ámbito sanitario lle corresponden á Comunidade Autónoma de Galicia.

Os convenios entre administracións públicas constitúen o elemento adecuado para desenvolver a 
súa cooperación en cuestións de interese común, tal e como establecen o artigo 57 da Lei 7/1985,  
do 2 de abril, reguladora das bases de réxime local e o artigo 198 da Lei 5/1997, do 22 de xullo, de  
administración local de Galicia.

Neste senso, é preciso optimizar os recursos económicos das administracións públicas mediante 
fórmulas que permitan a xestión compartida na prestación dos servizos públicos que, neste caso, 
se concreta no presente convenio de colaboración.

A fin de dar unha mellor resposta aos problemas de saúde da poboación, mediante actuacións que 
permitan mellorar as dotacións e infraestruturas adicadas á atención asistencial á cidadanía no 
Concello de A Estrada, faise necesario acometer unha serie de reformas no centro de saúde de 
Oca.

Tal e como figura no Informe de deficiencias no centro de saúde, elaborado polo Servizo de Obras 
e supervisión de Proxectos da Dirección Xeral de Recursos Económicos do Servizo Galego de Saúde,  
o centro de saúde de Oca require dunha serie de actuacións para solucionar problemas críticos de 
humidade, tubarias obsoletas e seguridade.

Estas  actuacións  consistirán  na  substitución  completa  da  cuberta,  cunha  nova  membrana 
impermeabilizante, illamento térmico e tellas cerámicas. Renovaranse os canlóns e baixantes, e 
instalarase un novo lucernario para solucionar as filtracións; renovación Interior, cambiaranse os 
falsos teitos e repintaranse todas as paredes interiores para sanear os espazos; substitución das 
tubaxes de ACS e calefacción por un novo sistema de polietileno reticulado (PE-Xa) con illamento 
térmico para maior durabilidade e eficiencia e, por último trasladarase o armario da infraestrutura 
de Rede á zona de administración, recolocándoo nun espazo seguro e estable, eliminando así o  
risco de fallos e incendios.

O orzamento das obras de reforma, segundo se desprende do informe elaborado polo Servizo de 
Obras e supervisión de Proxectos, da Dirección Xeral de Recursos Económicos do Servizo Galego de 
Saúde, do 16 de abril de 2025, ascende a cento cincuenta e catro mil cento doce euros con dous 
céntimos de euro (154.112,02 €).

A través do convenio asinado, o Servizo Galego de Saúde asume o financiamento da metade do 
orzamento  total,  é  dicir  setenta  e  sete  mil  cincuenta  e  seis  euros  con  un  céntimo  de  euro 
(77.056,01 €), que se financiará con cargo á partida orzamentaria 5001 412B 760.0, dos orzamentos 
xerais da Comunidade Autónoma de Galicia para o ano 2026, na que existe crédito axeitado e 
suficiente. 

O Servizo Galego de Saúde considerou que o concello é a entidade idónea para a percepción desta 
axuda  de  carácter  singular  e  excepcional  por  razóns  de  interese  público,  non  sendo  posible 
promover a concorrencia pública.

O interese público de colaboración no desenvolvemento da presente actuación radica en dar unha 
mellor  resposta  aos  problemas  de  saúde  da  poboación,  mediante  actuacións  que  permitan 
mellorar as dotacións e infraestruturas adicadas á atención asistencial á cidadanía no concello. 

Os  intereses  converxentes  das  partes  asinantes  exclúen  o  ánimo  de  lucro,  e  non  podían 
satisfacerse axeitadamente mediante a celebración dun contrato dos contemplados na Lei 9/2017, 
do 8 de novembro, de Contratos do Sector Público, pola que se traspoñen ao ordenamento xurídico 
español as Directivas do Parlamento Europeo e do Consello 2014/23/UE e 2014/24/UE, do 26 de 
febreiro de 2014, ou doutro instrumento alleo á natureza estritamente convencional.

En atención ao exposto, e a fin de dar cumprimento ao preceptuado no artigo 15.2. da Lei 1/2016, de 
18  de  xaneiro,  de  transparencia  e  bo  goberno,  estimouse  xustificado  o  recurso  á  sinatura  do 
instrumento convencional que se pretende, con exclusión doutras figuras.

E para que conste, asínase esta memoria, en Santiago, 

O xerente do Servizo Galego de Saúde
P.A., o director xeral de atención primaria e
comunitaria (artigo 5.4. do Decreto 145/2024, do 20 de maio)

Salvador Mariño-Ageitos Monteagudo

